
უკრაინისათვის ჰუმანიტარული დახმარების გაწევის შესახებ 


რუსეთის ფედერაციის მიერ უკრაინის სუვერენიტეტისა და ტერიტორიული მთლიანობის წინააღმდეგ განხორციელებული აგრესიული ქმედებების შედეგად დაზარალებული მოსახლეობისათვის ჰუმანიტარული დახმარების აღმოჩენის მიზნით უკრაინის მხარის მიერ იდენტიფიცირებული საჭიროებების გათვალისწინებით:


1. უკრაინაში გაგზავნილ იქნეს: 


ა) საქართველოს შრომის, ჯანმრთელობისა და სოციალური დაცვის სამინისტროს ბალანსზე არსებული სამედიცინო დანიშნულების საგნები, დანართი 1-ის შესაბამისად;


ბ) ჯანმრთელობის დაცვის სახელმწიფო პროგრამების ფარგლებში შესყიდული ფარმაცევტული პროდუქტები და სამედიცინო დანიშნულების საგნები:


ბ.ა. საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარეული  სსიპ-სოციალური მომსახურების სააგენტოს მიერ შესაბამის სახელმწიფო პროგრამების ფარგლებში შესყიდული დიაბეტის სამკურნალო პრეპარატები დანართი 2-ის შესაბამისად;


ბ.ბ. საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარეული  სსიპ - ლ. საყვარელიძის სახელობის დაავადებათა კონ​ტროლისა და საზოგადოებრივი ჯანმრთელობის  ეროვნუ​ლი ცენტრის მიერ შესაბამისი სახელმწიფო პროგრამების ფარგლებში შესყიდული ვაქცინები და ასაცრელი მასალები (შპრიცები და უსაფრთხო ყუთები) დანართი 3-ის შესაბამისად; 

გ) საქართველოს შრომის, ჯანმრთელობისა და სოციალური დაცვის სამინისტროს მიერ საქართველოს მთავრობის სარეზერვო ფონდიდან გამოყოფილი სახსრების ფარგლებში შესყიდული ფარმაცევტული პროდუქტები (დანართი 4, 5) და „სააფთიაქო ჩანთით“ განსაზღვრული ფარმაცევტული პროდუქტი და სამედიცინო დანიშნულების საგნები (დანართი 6). 
2. სამინისტროს სახელმწიფო კონტროლს დაქვემდებარებული საჯარო სამართლის იურიდიული პირების ბალანსიდან მოიხსნას მე-2 (სსიპ -სოციალური მომსახურების სააგენტო) და მე-3 (სსიპ -ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი) დანართებით განსაზღვრული საქონელი და გადაეცეს სამინისტროს, რის შემდგომაც სამინისტრომ უზრუნველყოს მისი განკარგვა ამ განკარგულების შესაბამისად.
3. ამ განკარგულებით გათვალისწინებული ღონისძიებების უზრუნველსაყოფად საჭირო საქონლისა და მომსახურების (მათ შორის, ჰუმანიტარული დახმარების ტრანსპორტირება) შესყიდვის ასევე, შესაბამისი ჯანმრთელობის დაცვის სახელმწიფო პროგრამების ფარგლებში შესყიდული საქონლის (მედიკამენტები/სამედიცინო დანიშნულების საგნები) შევსების მიზნით, საქართველოს ფინანსთა სამინისტრომ „საქართველოს 2014 წლის სახელმწიფო ბიუჯეტის შესახებ“ საქართველოს კანო​ნით გათვალისწინებული საქართველოს მთავრობის სარეზერვო ფონდიდან საქართველოს შრომის, ჯანმრთელობის და სოციალური დაცვის სამინისტროს გამოუყოს 426.0 ათასი ლარი, საქართველოს შრომის, ჯანმრთელობისა და სოციალური დაცვის სამინისტროს წინადადების შესაბამისად. 
პრემიერ-მინისტრი



ირაკლი ღარიბაშვილი
განმარტებითი ბარათი

 „უკრაინისათვის ჰუმანიტარული დახმარების გაწევის შესახებ“
საქართველოს მთავრობის განკარგულების პროექტზე:
1. ინფორმაცია სამართლებრივი აქტის პროექტის შესახებ

განკარგულების პროექტის მომზადება განპირობებულია შემდეგი გარემოებით: უკრაინაში მიმდინარე მოვლენებთან დაკავშირებით, საქართველოს შრომის, ჯანმრთელობისა და სოციალური დაცვის სამინისტროს დელეგაციის უკრაინაში ვიზიტის დროს შემუშავდა უკრაინის ჰუმანიტარული დახმარების ღონისძიებათა კომპლექსი. მოცემული ეტაპისთვის გამოკვეთილია სამედიცინო დანიშნულების საქონლის გაგზავნა უკრაინაში დაზარალებული მოსახლეობის დასახმარებლად. გადასაცემი მედიკამენტებისა და სამედიცინო დანიშნულების საგნების ნუსხა მომზადებულია უკრაინის მხარის მიერ იდენტიფიცირებული საჭიროებების გათვალისწინებით. 


განკარგულების პროექტი ითვალისწინებს საქართველოს შრომის, ჯანმრთელობისა და სოციალური დაცვის სამინისტროს ბალანსზე არსებული შესაბამისი რეზერვების, ასევე სხვადასხვა ჯანდაცვითი პროგრამების ფაგრლებში შესყიდული ფარმაცევტული პროდუქტებისა და სამედიცინო დანიშნულების საგნების გაგზავნას. ამასთან, დამატებით მთავრობის სარეზერვო ფონდის ფარგლებში შესყიდულ იქნება დანართი 4, 5, და 6 -ით მოცემული ფარმაცევტული პროდუქტები და სამედიცინო დანიშნულების საგნები. 


სახელმწიფო ჯანდაცვითი პროგრამების ფარგლებში დეფიციტების აღმოსაფხვრელად, მთავრობის სარეზერვო ფონდიდან გამოყოფილი ასიგნებები გადანაწილდეს იმ საჭიროებებზე, რომელი პროგრამიდანაც ხდება ჰუმანიტარული დახმარების მობილიზება. 

ამდენად, განკარგულებით გათვალისწინებული ღონისძიებების უზრუნველსაყოფად, საჭირო საქონლისა და მომსახურების (მათ შორის, ჰუმანიტარული დახმარების ტრანსპორტირება) შესყიდვის, ასევე შესაბამისი ჯანმრთელობის დაცვის სახელმწიფო პროგრამების ფარგლებში შესყიდული საქონლის (მედიკამენტები/სამედიცინო დანიშნულების საგნები) შევსების მიზნით, საქართველოს ფინანსთა სამინისტროს ევალება „საქართველოს 2014 წლის სახელმწიფო ბიუჯეტის შესახებ“ საქართველოს კანო​ნით გათვალისწინებული საქართველოს მთავრობის სარეზერვო ფონდიდან საქართველოს შრომის, ჯანმრთელობის და სოციალური დაცვის სამინისტროს გამოუყოს 426.0 ათასი ლარი, რომელიც გადანაწილდება საქართველოს შრომის, ჯანმრთელობისა და სოციალური დაცვის სამინისტროს წინადადების შესაბამისად. 

სულ ჰუმანიტარული ტვირთის ღირებულება (საქონელი, მომსახურება) შეადგენს      1 072.3 ათას ლარს. 
2. პროექტის მოსალოდნელი შედეგები

პროექტის მიღების შემთხვევაში, განხორციელდება ჰუმანიტარული აქცია უკრაინის დასახმარებლად დაზარალებული მოსახლეობის მკურნალობისა და სამედიცინო მომსახურების მხარდასაჭერად. 

3. პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტის მიღება უკავშირდება დამატებით მთავრობის სარეზერვო ფონდიდან 426.0 ათასი ლარის გამოყოფას. 

4. პროექტის განხორციელების ვადები


განკარგულებით გათვალისწინებული ღონისძიებების უზრუნველყოფა განხორციელდება განკარგულების ხელმოწერისთანავე.



5. პროექტის ავტორი და წარმდგენი
პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო. 
